
6 нчы сыйныф

Тема: Сыйфат фигыльtc "Тема\: 
Сыйфат фигыль"
Тема буенча үтелгән материалны гомумиләштерү, сыйфат фигыльне сөйләмдә дөрес кулланырга өйрәтү барышында индивидуаль-дифференциаль карточкалар, перфокарталар кулланам. Алар укучыларның шәхси үзенчәлекләрен искә алып төзелә. Төркемнәр белән эш барышында укучының белем тупланмасының күләмен билгеләргә, дәрестә үзбәя күнекмәләрен камилләштерергә ярдәм итә.

Җиһазлау. VI сыйныф дәреслеге Ф.Ю.Юсупов, Д.Г.Тумашева, К.З.Зиннәтуллина, Б.М.Мифтахов, индивидуаль, дифференциаль карточкалар, перфокарталар, татар теленнән күнегүләр җыентыгы.

Дәрес барышы.
I. 
Оештыру.

II. 
Актуальләштерү
-
Укучылар, без сезнең белән нинди фигыль төркемчәсен өйрәндек? (Сыйфат фигыль)

-
Сыйфат фигыль нинди фигыль төркемчәсе икәнен кемнәр әйтә ала? (Сыйфат фигыль үзендә берьюлы сыйфат һәм фигыль билгеләрен берләштерә: ул эш-хәлне предметның билгесе итеп белдерә, нинди? соравына җавап бирә һәм аергыч була.)

-
Сыйфат фигыль зат-сан белән төрләнәме? (Сыйфат фигыль затланышсыз төркемчә.)

-
Сыйфат фигыль заманнарда киләме? (Сыйфат фигыль өч заманда килә, алты төрле формасы бар.)

Такта янында 3 укучы заман кушымчаларын яза.

I төркем (көчле укучылар) өчен киләчәк заман сыйфат фигыль ясаучы кушымчалар.

1)
-ыр,-ер,-ар,-әр,-р (кайтыр кунак, бирер бурыч)

2)
-ачак,-әчәк,-ячак,-ячәк (әйтәчәк фикер, язачак әсәр)

3)
-асы,-әсе,-ыйсы,-исе (күрәсе кеше, ашыйсы ризык).

II төркем (уртача укучылар) өчен хәзерге заман сыйфат фигыль кушымчалары.

1)
–учы, -үче (үсүче агач)

2)
–а торган, -ә торган

-ый торган, -и торган (көлә торган бала,яши торган кош).

III төркем (йомшак укучылар) өчен үткән заман сыйфат фигыль ясаучы кушымчалар.

1)
-ган, -гән

 
-кан, -кән (сипкән су).

IV төркем (белем дәрәҗәсе түбән укучылар) сыйфат фигыль кергән 2 җөмлә яза. (Күлдә коенучы үрдәкләрне нәрсәдер куркытты. Дустым язган шигырь миңа ошады.)

(Җаваплар тикшерелә, көчле укучылар тарафыннан нәтиҗә ясала).

-
Укучылар, без сыйфат фигыльнең заманнарын, кушымчаларын искә төшердек. Ә хәзер перфокарталар ярдәмендә һәр укучының узган темаларны үзләштерү дәрәҗәсен тикшерик.

(Бу эш перфокарталар белән эшләү дәфтәрендә башкарыла). Бирелгән фигыль төркемчәләрен хикәя фигыль һәм сыйфат фигыльләрнең заманнарын дөрес итеп билгеләргә.

Туар көн, ел узар, кыш җитте,укый торган китап, җыр тыңлыйм, киләчәк буын, сөйләячәк шигырь, бүләк бирәчәк, көткән кеше.

(Укучылар эшләрен төгәлләгәннән соң, укытучының сызымы белән үзләренең сызымнарын чагыштыралар, хаталары булса, төзәтәләр. Дөрес сызымлы укучыларга «5» куела)

III. Төп өлеш.
Укытучы. Бүгенге дәрестә сыйфат фигыльнең җөмләдә кулланылышын, хикәя фигыльнең заманнарыннан аеру күнегүләрен үтәрбез.

-
Ә хәзер, укучылар, дәреслекләрдән 135нче күнегүне эшлибез.

(Бирем I төркемнең бер укучысыннан аңлатыла)

I, II төркемгә күнегүнең 2 нче өлеше.

III, IV төркемгә күнегүнең 1нче өлеше бирелә.

(Тикшереп, нәтиҗә ясала, һәр төркемнән бер укучыга билге куела.)

IV. 
 Ял минуты.
Ал таң ата (балалар басалар.)

Тышта саф һава (һава сулап, чыгару хәрәкәте.)

Кырга чыгабыз (йөрү хәрәкәте.)

Чаңгы шуабыз (чаңгы шуу хәрәкәте.)

Укытучы. Сыйфат фигыль җөмләнең кайсы кисәге булуын искә төшерегез әле. (Аергыч)

-
Ә хикәя фигыль җөмләнең кайсы кисәге була? (Хәбәр)

Төркемнәрдә карточкалар белән эшләгәндә, сыйфат фигыльнең җөмләдә кулланылышын тикшерербез.

I төркем укучылары өчен карточка (кызыл төстә). Бирелгән исемнәрне сыйфат фигыльнең бөтен заманнары белән кулланып, җөмләләр төзергә.

... күрше, ... әби, ... малай, ... артист, ... дус, ... бозау.

II төркем укучылары өчен карточка (зәңгәр төс). Сыйфат фигыльнең заманын, җөмләдәге функцияләрен билгеләргә.

1.
Шимбә көнне Разиянең өйдән алып килгән ярты капчык бәрәңгесе югалды. (М.Юныс)

2.
Талонга биреләчәк кәбестә шулпасы төшенкелеккә бирелүдән саклап тора иде. (М.Юныс)

III төркем укучылары өчен карточка (яшел төс).

Түбәндәге сыйфат фигыльләрне нинди исемнәр белән кулланып була?

Җылынган, котлаган, йөгереп чыккан, аңлаучы, эшлиячәк, эшләнгән, казыячак, керер.

IV төркем укучылары өчен карточка (сары төс).

Хәзерге заман сыйфат фигыльләрне үткән заманга үзгәртеп языгыз.






Еш елаучы бала.






Укырга теләүче укучы.






Чиста җыештыручы апа.






Начар ишетүче әби.






Яхшы уйнаучы музыкант.

(Һәр төркемнең эш нәтиҗәсе тикшерелә, биремне үтәүдә хата булу-булмауга карап, укучылар үзләренең эшенә билге куялар.)

Укытучы: Сыйфат фигыль кайчан исемләшә?

-
Сыйфатланмышы төшеп калса, сыйфат фигыль аның урынында килеп, исемләшә һәм килеш, сан, тартым белән төрләнә.

Дәреслек белән эш. 136нчы күнегүдәге шигырьне сәнгатьле уку, исемләшкән сыйфат фигыльләрне табу.

(Туендыручылар, киендерүчеләр, гыйлем иңдерүчеләр, төзүчеләр,уянучылар, язучылар, йөрүчеләр, саклаучылар, яклаучылар, хаклаучылар.)

(Нәтиҗә ясала.)

Өй эше. I төркем 137 нче күнегү (язып.)

II төркем М.Юнысның «Шәмдәлләрдә генә утлар яна» китабыннан 5 сыйфат фигыльле җөмлә язарга.

III, IV төркем «Хезмәткә дан» газетасыннан хәзерге заман сыйфат фигыльле 4 җөмлә күчереп язарга.

V. Дәресне йомгаклау.
Сыйфат фигыль буенча булган белемнәрне ачыклау өчен, һәр төркем бер сорау әзерли, теләгән иптәшеннән сорый, дөреслеген үзләре ачыклыйлар.

VI. Белемнәрне бәяләү, билге кую. 
